
ᑎᑎᕋᖅᑐᖅ 

ᓈᑎᐊ ᒪᐃᒃ  
ᑎᑎᖅᑐᒐᖅᑐᖅ 

ᓕᐊᓂ ᓕᓯᐊᓐᑯ



ᓯᕙᑖᕐᕕᖕᒥ ᐅᓐᓄᒃᓴᒃᑯᑦ, ᒥᐊᓕ 
ᐊᓈᓇᑦᓯᐊᕐᒥᓂᒃ ᐳᓛᕆᐊᖅᑐᖅ. 
ᖁᕕᐊᒋᔭᖓ ᐊᓈᓇᑦᓯᐊᒃᑯᒥᓃᑦᑕᕆᐊᒃᓴᖅ. 
ᑕᑯᔪᒥᓇᖅᑐᖃᐅᑦᑎᐊᖅᖢᓂ ᐃᓄᐃᓪᓗ 
ᓴᓇᐅᒐᖏᓐᓂᒃ ᐱᑕᖃᖅᖢᓂ. ᒥᐊᓕ 
ᖁᕕᐊᒋᔭᖃᖅᑐᖅ ᐃᓕᓐᓂᐊᕆᐊᒃᓴᖅ ᐃᓄᐃᑦ 
ᐃᒋᕐᕈᑎᖏᓐᓂᒃ ᐅᓂᒃᑳᕐᕕᐅᓗᓂᓗ ᖃᓄᖅ 
ᑕᐃᔅᓱᒪᓂ ᐊᑐᖅᑕᐅᕙᓚᐅᕐᒪᖔᑕ. ᐊᓈᓇᑦᓯᐊᖅ 
ᐅᓂᒃᑳᒃᑲᒻᒪᕆᐊᓘᓚᐅᖅᑐᖅ!

ᒥᐊᓕ ᐃᓯᕐᒪᑦ ᐊᓈᓇᑦᓯᐊᖓᑕ ᒥᒃᑯᒥᒃ ᐸᓚᐅᒑᕐᒥᒡᓗ 
ᑐᓂᕚ ᑕᒧᓗᒐᒃᓴᖓᓂᒃ.

ᑕᒧᓗᒃᑎᓪᓗᒋᒃ ᒥᐊᓕ ᐅᔾᔨᕈᓱᒃᐳᖅ ᐊᔾᔨᙳᐊᕐᒥᒃ 
ᑕᑯᓚᐅᖅᓯᒪᙱᑕᒥᓂᒃ. ᐊᔾᔨᙳᐊᖅ ᐱᑐᖄᓗᔮᖅᑐᓂ. 
ᐊᒥᐊᖃᙱᖦᖢᓂ ᖃᑯᖅᑐᒥᒡᓗ ᐊᕙᓗᓯᒪᓪᓗᓂ. 
ᐊᕐᓇᖅ ᐊᔾᔨᙳᐊᕐᒦᑦᑐᖅ ᒥᐊᓕᐅᖅᑰᔨᓪᓗᓂ, ᑭᓯᐊᓂ 
ᑕᐃᔅᓱᒪᓂᕐᓂᓴᕐᓂᒃ ᐊᓐᓄᕌᖅᓯᒪᓪᓗᓂ.

ᐊᓈᓇᑦᓯᐊᖓ ᐅᔾᔨᕈᓱᒃᐳᖅ ᒥᐊᓕ ᐊᔾᔨᙳᐊᕐᒥᒃ 
ᐃᔨᒋᔪᖅ. “ᐊᕐᓇᖅ ᐊᔾᔨᙳᐊᕐᒦᑦᑐᖅ ᐃᓕᓴᕆᕕᐅᒃ?” 
ᐊᐱᕆᕗᖅ ᐊᓈᓇᑦᓯᐊᖓ.

ᒥᐊᓕ ᑕᑯᒋᐊᑦᑎᐊᒃᑲᓐᓂᖅᐳᖅ. ᐊᓈᓇᑦᓯᐊᓂᓗ 
ᕿᕕᐊᖅᖢᓂᐅᒃ.

“ᐊᓈᓇᑦᓯᐊᖅ, ᐃᒡᕕᑦ ᐅᓇ?” ᒥᐊᓕ ᐊᐱᕆᕗᖅ.

ᐊᓈᓇᑦᓯᐊᖓ ᖁᖓᖦᖢᓂ ᖃᓪᓗᒥᓄᑦ ᐊᖏᖅᐳᖅ.

ᒥᐊᓕᐅᑉ ᐊᔾᔨᙳᐊᖅ ᕿᒥᕐᕈᐊᑦᑎᐊᓕᖅᐹ. 
ᐊᓈᓇᑦᓯᐊᕐᒥ ᐊᔾᔨᙳᐊᖓᓂᒃ ᒪᒃᑯᒃᑎᓪᓗᒍ 
ᑕᑯᓚᐅᖅᓯᒪᙱᓐᓇᒥ. ᐊᐱᖅᑯᑎᒃᓴᖃᐅᖅᖢᓂ.

“ᐊᓈᓇᑦᓯᐊᖅ, ᖃᓅᓚᐅᖅᓯᒪᕙ ᒪᒃᑯᒃᑎᓪᓗᑎᑦ?” 
ᐊᐱᕆᕗᖅ ᒥᐊᓕ.

“ᐊᔾᔨᒋᓚᐅᙱᑕᒻᒪᕆᖓ, ᐅᔾᔨᕆᔭᒃᓴᕆᕙᑦ 
ᐊᔾᔨᙳᐊᕐᒥ,” ᐅᖃᖅᐳᖅ ᐊᓈᓇᑦᓯᐊᖓ. 
“ᑕᐃᔅᓱᒪᓂ, ᓄᓇᓕᖕᓄᑦ ᓅᓚᐅᖅᑎᓐᓇᑕ, 
ᓄᓇᓕᕋᓛᖑᕙᓚᐅᖅᑐᒍᑦ. ᖃᐅᔨᒪᕕᑦ 
ᐃᓅᓚᐅᖅᓯᒪᓂᓐᓂᒃ ᖃᕐᒪᕐᒥ?” 

ᒥᐊᓕ ᐅᐃᑦᑕᑑᓕᖅᐳᖅ. ᖃᐅᔨᒪᓚᐅᙱᑦᑎᐊᖅᑐᖅ! 

“ᐃᓄᐃᑦ ᓄᓇᓕᖕᓄᑦ ᓅᓚᐅᖅᑎᓐᓇᒋᑦ 
ᓄᒃᑕᖅᑎᐅᓚᐅᖅᑐᒍᑦ. ‘ᓄᒃᑕᖅᑎᐅᓂᖅ’  
ᑐᑭᓯᕕᐅᒃ?” ᐊᐱᕆᕗᖅ ᐊᓈᓇᑦᓯᐊᖓ.

“ᐄ, ᑐᑭᖃᖅᑐᖅ ᐊᑕᐅᓯᑦᑕᐃᓐᓇᕐᒥ 
ᓄᓇᖃᑯᑖᖃᑦᑕᙱᓐᓂᖅ,” ᒥᐊᓕ ᐅᖃᖅᐳᖅ. 

“ᐄᑦᑎᐊᖅ,” ᐊᓈᓇᑦᓯᐊᖅ ᐅᖃᖅᐳᖅ. “ᑕᐃᔅᓱᒪᓂ, 
ᐃᓄᐃᑦ ᓂᕐᔪᑎᓂᒃ ᒪᓕᒃᐸᓚᐅᖅᑐᑦ ᓂᕿᒃᓴᒥᓂᒃ. 
ᐊᓯᐊᓄᑦ ᓅᑉᐸᓚᐅᖅᑐᒍᑦ ᓯᓚ ᐊᓯᔾᔨᕌᖓᑦ. ᑕᐃᒪᓐᓇ 
ᐃᓅᓚᐅᖅᑐᒍᑦ 8-ᓂᒃ ᐅᑭᐅᖃᓕᕋᓱᖕᓂᓕᒫᓐᓂ. 
ᐃᖃᓗᖕᓄᑦ ᓅᓕᓚᐅᖅᓯᒪᔪᒍᑦ.”

ᒥᐊᓕ ᐅᐱᒍᓱᒃᐳᖅ ᖃᐅᔨᒐᒥ ᐊᓈᓇᑦᓯᐊᖓ 
ᓄᑕᕋᐅᓪᓗᓂ ᐃᓄᐃᑦ ᐃᓅᓯᑐᖃᖓᓂᒃ 
ᐃᓅᓯᖃᓚᐅᖅᓯᒪᓂᖓᓂᒃ.

“ᐃᓅᓯᖅ ᖃᓄᐃᑦᑑᓚᐅᖅᐸ ᑕᕝᕗᖓ 
ᓅᓚᐅᖅᑎᓐᓇᓯ?” ᒥᐊᓕ ᐊᐱᕆᕗᖅ. 

ᐊᓈᓇᑦᓯᐊᖅ ᖁᖓᖦᖢᓂ ᐅᖃᖅᐳᖅ, 
“ᓴᐃᓕᓇᓚᐅᖅᑐᖅ. ᓄᓇᖅᑲᑎᖃᓚᐅᖅᓯᒪᔪᒍᑦ 
ᐃᓚᔮᕇᓂᒃ. ᓄᓇᓕᕋᓛᖑᓂᖅ ᒫᓐᓇ 
ᐃᓅᓯᕆᓕᖅᑕᑦᑎᓐᓂᒃ ᐊᔾᔨᒋᙱᑕᒻᒪᕆᖓ. 
ᐃᓄᐃᑦ ᐱᒪᑐᖃᑦᑕᐅᑎᕙᓚᐅᖅᓯᒪᔪᑦ. 
ᐃᑲᔪᖅᑎᒌᑦᑎᐊᖅᐸᒃᖢᑎᒃ.”

“ᑭᓱ ᖁᕕᐊᒋᓂᖅᐹᕆᓚᐅᖅᐱᐅᒃ ᓄᓇᓕᕋᓛᖑᓪᓗᓯ?” 
ᒥᐊᓕ ᐊᐱᕆᕗᖅ.

“ᖁᕕᐊᒌᓐᓇᐅᔭᓚᐅᖅᑕᕋ ᒥᖅᓱᕐᓂᕐᒥᒃ 
ᐃᓕᓐᓂᐊᕆᐊᒃᓴᖅ ᐊᓈᓇᓐᓂᑦ ᐊᓈᓇᑦᓯᐊᓐᓂᓪᓗ. 
ᐅᐱᕐᖔᖅ ᐊᐅᔭᕐᓗ ᖁᕕᐊᒋᓂᖅᐹᕆᓚᐅᖅᑕᒃᑲᒃ. 
ᐊᖑᓇᓱᑦᑎᐊᕐᓇᖅᖢᓂ, ᓂ ᕿᒃᓴᓯᐅᑦᑎᐊᕐᓇᖅᖢᓂ, 
ᐸᕐᓇᑦᑎᐊᕐᓇᖅᖢᓂᓗ ᐅᑭᐅᕐᒧᑦ,” ᐅᖃᖅᐳᖅ 
ᐊᓈᓇᑦᓯᐊᖓ.

“ᖃᓄᖅ ᐅᑭᐅᕐᒧᑦ ᐸᕐᓇᒃᐸᓚᐅᖅᐱᓯ?” ᐊᐱᕆᕗᖅ 
ᒥᐊᓕ.

“ᐊᖑᓇᓱᒋᐊᖃᖅᐸᓚᐅᖅᑐᒍᑦ ᓂᕿᒃᓴᓂᒐᓱᒃᖢᑕ. 
ᓄᑖᓂᒡᓗ ᐊᓐᓄᕋᔾᔨᐅᕆᐊᖃᖅᖢᑕ ᐃᒋᕐᕈᑎᓪᓗ 
ᓴᓇᑦᑎᐊᕐᓗᒋᑦ. ᑕᒪᒃᑯᐊ ᐊᑐᕆᐊᖃᖅᐸᓚᐅᕐᒪᑕ 
ᓇᑦᑎᕐᓂᒃ ᑐᒃᑐᓂᒡᓗ, ᐊᒥᖏᑦ, ᕿᓯᖏᑦ ᐊᓯᖏᓪᓗ 
ᐊᓐᓄᕋᔾᔨᐅᕈᑕᐅᕙᓚᐅᕐᒪᑕ ᐃᒋᕐᕈᑎᒋᔭᐅᓪᓗᑎᒡᓗ,” 
ᐅᖃᖅᐳᖅ ᐊᓈᓇᑦᓯᐊᖓ.

ᐊᓈᓇᑦᓯᐊᖓ ᐃᓱᒪᓚᐅᑲᒃᖢᓂ ᐅᖃᓕᖅᐳᖅ, 
“ᐃᖅᑲᐅᒪᕗᖓ ᐃᓐᓇᐃᑦ ᒪᒃᑯᖕᓂᖅᓴᓪᓗ 
ᓄᓇᓕᕋᓛᑦᑎᓐᓂ ᐱᔭ ᒃᓴᖃᖅᑐᐃᓐᓇᐅᕙᓚᐅᕐᒪᑕ 
ᐅᐱᕐᖓᒃᓵᒥᑦ ᐅᑭᐊᕐᒧᑦ. ᐃᓄᓕᒫᑦ 
ᐱᔭᒃᓴᖃᖅᑐᐃᓐᓇᐅᕙᒃᖢᑎᒃ. ᓄᓇᓕᕋᓛᓃᖦᖢᓂ 
ᐱᔭᒃᓴᖃᐃᓐᓇᐅᔭᕐᓇᓚᐅᖅᑐᖅ, ᑭᓯᐊᓂ 
ᐃᓕᑦᑎᕙᓪᓕᐊᔪᒻᒪᕆᐅᓚᐅᖅᑐᖓ ᑭᒃᑯᓕᒫᓂᑦ.”

ᒥᐊᓕ ᑐᓴᖅᐸᓪᓕᐊᓪᓗᓂ 
ᐊᐱᖅᑯᑎᒃᓴᖃᓕᖅᐸᓪᓕᐊᑐᐃᓐᓇᖅᐳᖅ!

“ᑭᓱᓂᒃ ᐃᒋᕐᕈᑎᖃᕐᓂᖅᐱᓯ ᑕᐃᔅᓱᒪᓂ?” ᒥᐊᓕ 
ᐊᐱᕆᕗᖅ.

“ᑕᐃᔅᓱᒪᓂ, ᐊᑖᑕᒐ ᐊᑖᑕᑦᑎᐊᕋᓗ 
ᐊᖑᓇᓱᒃᐸᓚᐅᖅᑑᒃ ᐅ ᓈ ᕐᓄᑦ, ᑲᑭᕙᖕᓄᑦ, 
ᖃᕐᔪᓄᑦ ᐱᓯᒃᓯᓄᓪᓗ. ᐃᓚᖏᑦ ᐊᑐᖃᑦᑕᓚᐅᖅᑕᕗᑦ 
ᓱᓕ ᐅᓪᓗᒥ ᐊᑐᖅᑕᐅᕙᒃᑐᑦ, ᓲᕐᓗ ᐅᓈᑦ. 
ᑭᓯᐊᓂ ᐃᓚᖏᑦ ᐊᑐᖅᑕᐅᕙᒍᓐᓃᖅᑐᑦ. ᖃᔭᐃᑦ 
ᐊᑐᖅᑕᐅᕙᓚᐅᖅᑐᑦ ᐊᖑᓇᓱᒃᑐᓄᑦ, ᒫᓐᓇ 
ᖁᕕᐊᒋᔭᐅᑐᐃᓐᓇᓕᖅᑐᑦ. ᒫᓐᓇᐅᓕᖅᑐᖅ ᐃᓄᐃᑦ 
ᕿᔪᖕᓂᒃ ᓴᕕᕋᔭᖕᓂᒡᓗ ᐅᒥᐊᖃᖅᐸᓕᖅᑐᑦ 
ᐊᐅᓚᐅᑎᖃᖅᑐᓂᒃ ᐊᖑᓇᓱᒋᐊᕌᖓᒥᒃ,” ᐅᖃᖅᐳᖅ 
ᐊᓈᓇᑦᓯᐊᖓ. 

ᐊᒻᒪᓗ ᐱᓯᔅᓯ

ᖃᔭᖅ

“ᐊᓯᔅᓯᓐᓂᒃ ᐃᖃᓗᖕᓂ ᐃᓚᒌᑦᑕᖃᓚᐅᖅᐸ ᑕᒪᐅᖓ 
ᓅᓐᓇᕕᑦ?” ᐊᐱᕆᕗᖅ ᒥᐊᓕ.

ᐊᓈᓇᑦᓯᐊᖓ ᓂ ᐊᖁᕐᒥᓄᑦ ᐊᖏᖅᐳᖅ. “ᐄ. 
6-ᓂᒃ 7-ᓂᒡᓘᓐᓃᑦ ᐃᓚᒌᖕᓂᒃ ᐃᓄᖃᓚᐅᖅᑐᖅ. 
ᐃᖃᓗᐃᑦ ᓯᓚᑎᑦᑎᐊᖓᓂ ᓄᓇᖃᓚᐅᖅᑐᒍᑦ 
ᐃᓄᒋᐊᒃᓯᓗᐊᓚᐅᖅᑎᓐᓇᒍ,” ᐊᓈᓇᑦᓯᐊᖓ 
ᐅᖃᖅᐳᖅ. 

“ᐅᐊᑲᓪᓚᖔ! ᓄᓇᓕᐸᐅᔭᖖᒍᖅᐸᓪᓕᐊᑎᓪᓗᒍ 
ᑕᑯᓚᐅᖅᑕᐃᑦ, ᑕᒪᐅᖓᓗ ᓅᑉᐸᓪᓕᐊᔪᓂᒃ 
ᑕᑯᕙᒃᖢᑎᑦ! ” ᐅᖃᖅᐳᖅ ᒥᐊᓕ. 

“ᐄ, ᐊᓯᔾᔨᖅᐸᓪᓕᐊᕐᔪᐊᖅᑐᓂᒃ ᑕᑯᓯᒪᔪᖓ. 
ᑕᐃᔅᓱᒪᓂ ᑕᓚᕖᓴᖃᓚᐅᙱᓐᓇᑦᑕ, ᐊᑕᐅᓯᑐᐊᕐᒥᒡᓗ 
ᐅᖃᓘᑎᖃᖅᖢᑕ ᓄᓇᑦᑎᓐᓂ!” ᐊᓈᓇᑦᓯᐊᖓ 
ᐅᖃᖅᐳᖅ.

“ᖃᔅᓯᓂᒃ ᐅᑭᐅᖃᓚᐅᖅᐱᑦ 
ᐃᓕᓐᓂᐊᕆᐊᖃᑦᑕᓕᕋᕕᑦ?” ᒥᐊᓕ ᐊᐱᕆᕗᖅ.

“ᐃᓕᓐᓂᐊᕐᕕᒃᑕᖃᓕᓚᐅᖅᓯᒪᔪᖅ ᐊᕐᕌᒎᒃ 
ᒪᕐᕉᒃ ᐃᖃᓗᖕᓃᓕᖅᑎᓪᓗᑕ, 10-ᓂᒃ 
ᐅᑭᐅᖃᓚᐅᖅᑐᒃᓴᐅᕗᖓ,” ᐅᖃᖅᐳᖅ ᐊᓈᓇᑦᓯᐊᖓ. 
“ᓯᕗᕐᖓᒍᑦ ᐃᓕᓐᓂᐊᕆᐊᖅᐸᓚᐅᙱᑦᑐᒍᑦ. 
ᐃᓕᓐᓂᐊᖅᑎᑕᐅᕙᓚᐅᖅᑐᒍᑦ ᐃᓅᖃᑎᑦᑎᓐᓄᑦ, 
ᖃᓄᐃᓕᐅᕐᓂᖏᑦ ᑕᐅᑐᒃᖢᒋᑦ, ᓈᓚᒃᖢᒋᑦ, 
ᐱᙳᐊᖃᑎᒋᓪᓗᒋᑦ, ᐱᓕᕆᑎᑕᐅᕙᒃᖢᑕᓗ.” 

“ᐊᓈᓇᑦᓯᐊᖅ, ᓄᓇᓕᕋᓛᕐᒥᐅᑕᐅᓂᖅ 
ᑭᖑᓂᖃᕆᕙᒃᐱᐅᒃ?” ᒥᐊᓕ ᐊᐱᕆᕗᖅ. 

ᐊᓈᓇᑦᓯᐊᖓ ᖁᖓᑉᐳᖅ. “ᓲᖃᐃᒻᒪ, 
ᖁᕕᐊᓱᒃᐸᒃᐳᖓᓗ ᐊᐅᓪᓛᕌᖓᑦᑕ,” ᐅᖃᖅᐳᖅ.

“ᐄᓛᒃ, ᐅᐊᕋᔮᖅ ᐅᐱᕐᖔᖅ ᐊᐅᓪᓚᓛᕐᒥᔪᒍᑦ. 
ᐊᓈᓇᒐ ᐊᑖᑕᒐᓗ ᐱᓇᓱᐊᕈᓰᖕᓂᒃ ᒪᕐᕉᖕᓂᒃ 
ᐊᐅᓪᓚᖅᓯᒪᖃᑎᒋᔪᒪᓛᕋᒃᑭᒃ. ᓇᑦᑎᕆᐅᕈᒪᒐᒪ! ” 
ᒥᐊᓕ ᖁᕕᐊᖦᖢᓂ ᐅᖃᖅᐳᖅ.

“ᓇᑦᑎᕆᐅᕐᓂᐊᖅᑐᑎᑦ, ᐊᔪᔾᔮᙱᑦᑐᑎᑦ,” 
ᐊᓈᓇᑦᓯᐊᖓ ᐅᖃᖅᐳᖅ.

ᒥᐊᓕ ᓯᕿᕐᖕᒍᔭᒥᒃ ᑕᑯᒋᐊᖅᐳᖅ. 
ᐊᓂᓵᓕᔭᕆᐊᖃᕐᓂᐊᓕᖅᑐᖅ ᒥ ᖅᓱᖃᑎᒌ 
ᒃᑐᓄᐊᕆᐊᖃᕋᒥ. ᑭᓯᐊᓂ ᓱᓕ ᐊᐱᖅᑯᑎᒃᓴᖃᖅᐳᖅ.

“ᐃᓅᓯᕗᑦ ᖃᓄᐃᑦᑑᓇᔭᕋᓱᒋᕕᐅᒃ ᐃᓄᐃᑦ 
ᓄᓇᓕᖕᓄᑦ ᓅᓚᐅᖅᓯᒪᓐᓂᙱᑉᐸᑕ?” ᒥᐊᓕ 
ᐊᐱᕆᕗᖅ. 

ᐊᓈᓇᑦᓯᐊᖓ ᐃᓱᒪᒃᓴᖅᓯᐅᓚᐅᑲᒃᐳᖅ. 
ᐅᖃᓕᖅᖢᓂ, “ᑕᐃᔅᓱᒪᓂᑐᑦ ᓱᓕ ᐃᓅᓇᔭᖅᐳᒍᑦ. 
ᓂᕐᔪᑎᓂᒃ ᒪᓕᒃᐸᓚᐅᖅᑐᒍᑦ ᓅᑉᐸᒃᖢᑕᓗ 
ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᒪᓕᒃᖢᒍ, ᐃᓄᐃᑦ ᑕ 
ᐃᒪᙵᑲᓪᓚᒃ ᐱᖅᑯᓯᖓᑎᑐᑦ.” 

ᒥᐊᓕ ᖁᖓᑉᐳᖅ. ᐃᓄᐃᑦ ᐃᓕᖅᑯᓯᑐᖃᖓᑦᑐᑦ 
ᐃᓅᔭᕆᐊᒃᓴᖅ ᖁᕕᐊᓇᕈᒥᒋᔭᖓ.

“ᐊᒻᒪᓗ, ᑕᑯᖃᑦᑕᐅᑎᒃᑲᓐᓂᕐᓂᖅᓴᐅᓇᔭᖅᐳᒍᒃ,” 
ᐅᖃᖅᐳᖅ ᐊᓈᓇᑦᓯᐊᖓ.

ᒥᐊᓕ ᖁᕕᐊᓱᒻᒪᕆᒃᑲᔭᖅᐳᖅ ᐊᓈᓇᑦᓯᐊᓂ 
ᑕᑯᖃᑦᑕᒃᑲᓐᓂᕈᓐᓇᕈᓂᐅᒃ. ᐊᓈᓇᑦᓯᐊᓂ 
ᐅᖃᐅᑎᓪᓗᓂᐅᒃ ᐳᓛᕆᐊᖅᓵᓕᓛᕐᓂᕐᒥᓂᒃ. 

“ᖃᐃᖕᒥᒍᕕᑦ ᓄᑕᕋᐅᓪᓗᖓ 
ᑐᓴᕐᓂᕆᓂᖅᐹᕆᓚᐅᖅᑕᓐᓂᒃ ᐅᓂᒃᑳᕐᕕᒋᓛᖅᐸᒋᑦ,” 
ᐅᖃᖅᐳᖅ ᐊᓈᓇᑦᓯᐊᖓ.

“ᐄ! ” ᒥᐊᓕ ᓂᐱᖅᑯᖅᑐᓪᓗᓂ ᐅᖃᖅᐳᖅ. 
“ᑕᐃᔅᓱᒪᓂᕐᓂᓴᕐᓂᒃ ᐅᓂᒃᑳᓂᒃ ᑐᓴᕈᒪᑦᓯᐊᖅᑐᖓ!”  

ᒥᐊᓕ ᐊᓈᓇᑦᓯᐊᒃᑯᒥᓐᓂᑦ ᐊᓂᕗᖅ 
ᐅᖓᓕᖅᐹᓪᓕᖅᖢᓂᐅᒃ. ᐊᑯᓂᒍᓱᒻᒪᕆᒃᐳᖅ 
ᐅᐸᒃᑲᓐᓂᓛᕐᓂᕐᒥᓂᒃ ᑐᓵᒃᑲᓐᓂᕐᓗᓂᓗ ᐅᓂᒃᑳᓂᒃ!

